
GOUVÈNÈ HOCHUL ANONSE YON ENVESTISMAN 50 MILYON DOLA POU KREYE 
YON NOUVO SANT RECHÈCH BYOFABRIKASYON NAN INIVÈSITE ETA NOUYÒK 

NAN BUFFALO  
  

Lajan yo pran nan bidjè Eta a pou ane 2025-26 la pral finanse nouvo Sant 
Rechèch pou Byofabrikasyon ak Imajri; Sa sipòte objektif Gouvènè Hochul 

genyen pou double rechèch nan SUNY  
  

Sant Rechèch la pral ede dekouvri nouvo medikaman ak remèd pou sove lavi lè li 
ankouraje kolaborasyon ant pwofesè ki soti nan divès espesyalite sou medsin 

rejeneratif, terapi avanse, ak dekouvèt medikaman  
  

  

Jodi a, Gouvènè Kathy Hochul anonse yon envestisman 50 milyon dola pou konstwi 
yon nouvo etablisman rechèch ak imajri pou byofabrikasyon sou kanpis Inivèsite Eta 
Nouyòk nan Buffalo ki pral ede dekouvri nouvo medikaman ak remèd pou sove lavi. 
Nouvo etablisman an pral sèvi kòm yon sant pou pwofesè ki soti nan plizyè disiplin – 
tankou jeni, medsin, byoloji estriktirèl, enfòmatik byomedikal, dan, famasi, syans lavi, ak 
atizay ak syans – pou kolabore sou rechèch nan medsin rejeneratif, terapi avanse, 
dekouvèt medikaman, ak aparèy medikal.  
  
"Envesti nan yon nouvo sant rechèch ak imajri pou byofabrikasyon nan Inivèsite Eta 
Nouyòk nan Buffalo ap ede asire Eta nou an rete yon lidè nan domèn esansyèl sa a ki 
sove lavi," Gouvènè Hochul te deklare. "Rechèch ak avansman k ap soti nan 
etablisman sa a pral non sèlman ede Nouyòkè yo gen yon pi bon kalite lavi alavni, men 
li pral sipòte tou inovasyon ak amelyorasyon nan sante toupatou nan mond lan. Mwen 
bat bravo pou Inivèsite Eta Nouyòk nan Buffalo paske li pran latèt nan rechèch avanse 
sa a, epi mwen konnen envestisman sa a pral ede bay yon gwo kout pous nan 
inovasyon."  
  

Envestisman 50 milyon dola sa a posib gras ak sipò kapital SUNY te resevwa nan bidjè 
eta 2025-26 ki adopte a. Nouvo etablisman an pral gen kapasite imajri amelyore, ki pral 
elaji rechèch Inivèsite Eta Nouyòk nan Buffalo nan newoloji pou mete ladann Etid Sou 
Maladi tankou Eskleroz Miltip, Konjesyon Serebral, ak Alzheimer, avèk yon 
konsantrasyon sou lyen ant yoloji vyeyisman ki te mennen nan sèten kondisyon 
newolojik. Inivèsite Eta Nouyòk nan Buffalo ap angaje tou 16.7 milyon dola pou sipòte 
rechèch wofesè yo.  



  
Rektè SUNY an, John B. King, Jr., te deklare, "Anba lidèchip Gouvènè Hochul epi 
avèk envestisman Gouvènè a ak Lejislati Eta a, Kanpis SUNY tankou Inivèsite Eta 
Nouyòk nan Buffalo kontinye ap nan latèt nan rechèch avanse ak travay inivèsite 
avanse. Nou kontan anpil pou envestisman sa a nan inivèsite a, ki pral pèmèt pwofesè 
yo kontinye baze sou rechèch byoteknolojik yo deja genyen, epi elaji pou mete nouvo 
domèn ladann, nan objektif pou amelyore rezilta sante yo. Mèsi Gouvènè Hochul ak 
lejislati Eta a pou sipò konplè yo sou objektif rechèch ak inovasyon SUNY yo."  
  

Konsèy Administrasyon SUNY te deklare, "Mèsi ak Gouvènè Hochul pou 
envestisman kontinyèl li nan rechèch nan kanpis SUNY yo. Nouvo etablisman sa a nan 
Inivèsite Eta Nouyòk nan Buffalo pral ede SUNY, ak Eta Nouyòk, kenbe pozisyon nou 
kòm yon lidè nan rechèch pandan l ap travay tou pou amelyore sante tout limanite."  

  
Prezidan Univèsite Eta Nouyòk nan Buffalo a, Satish K. Tripathi, te deklare, 
"Angajman transfòmatè sa a pral ranfòse kapasite UB pou fè dekouvèt syantifik 
revolisyonè epi akselere inovasyon lè li amelyore opòtinite pou chèchè nan diferan 
disiplin kolabore sou envestigasyon ki anrichi konpreyansyon nou sou maladi konplèks 
epi fè sante moun avanse. Nou rekonesan anpil anvè Gouvènè Hochul ak Lejislati Eta a 
pou envestisman siyifikatif sa a nan misyon ekselans ak enpak UB a, ki pral pèmèt 
pwofesè nou yo maksimize tout potansyèl byofabrikasyon ak imajri pou amelyore rezilta 
sante pou kominote yo atravè eta a ak toupatou nan mond lan."  
  
Kòm yon pati nan angajman finansman sa a, Inivèsite Eta Nouyòk nan Stony Brook pral 
angaje nan yon renouvèlman mak pou l pi byen aliyen ak non ak logo SUNY an pou l ka 
demontre ak anplifye lidèchip SUNY nan rechèch epi pou rekonèt wòl kanpis la nan 
sistèm edikasyon siperyè piblik Eta Nouyòk la. SUNY pral travay avèk chak Sant 
Inivèsite sou pwòp pwosesis maketing ki sanble ak yo.  
  
Senatè Eta Baskin te deklare, "Nan yon moman kote gouvènman federal la ap koupe 
bidjè ki gen rapò ak sante yon fason ensousyan epi l ap retire estati pwofesyonèl 
medikal yo, envestisman enpòtan sa a Gouvènè Hochul fè pou konstriksyon yon sant 
rechèch dènye kri sou kanpis SUNY Buffalo a se yon gwo pa anvan nan sove lavi 
pandan l ap ranfòse fason Inivèsite a se yon etablisman rechèch vital nan eta nou an. 
Anplis de sa, envestisman an pral benefisye pansè kreyatif yo k ap travay san pran souf 
pou geri kèk nan maladi ki pi terib nou fè fas yo."  
  
Chèf Majorite a Crystal Peoples-Stokes te deklare, "Nou rekonesan dèske nou gen 
yon Gouvènè nan Kathy Hochul ki konsantre sou amelyore metòd rechèch pou 
amelyore sante moun yo. Inivèsite nan Buffalo a rete nan tèt nan tout sa l ap fè, epi 
finansman sa a, ki pral kreye efò kolaboratif sa a ki baze sou dekouvèt nouvo 
medikaman ak nouvo domèn swen, pral sèvi nou tout, dirèkteman ou endirèkteman."  
  
Manm Asanble Karen McMahon te deklare, "Inivèsite a nan Buffalo byen etabli kòm 
yon enstitisyon rechèch premye klas, sitou nan domèn medikal. Envestisman sa a ki 
soti nan Eta Nouyòk pral asire UB kenbe repitasyon sa a, epi li pral ede etidyan ak 



pwofesyonèl yo eksplore fwontyè byofabrikasyon ak medsin pandan ane k ap vini yo. 
Kòm reprezantan UB nan Asanble Eta Nouyòk la, mwen fyè pou m wè kwasans 
kontinyèl li nan kominote nou an."  

  

Prezantasyon Inivèsite Eta Nouyòk  

Inivèsite Eta Nouyòk se pi gwo sistèm konplè edikasyon siperyè nan Etazini, epi plis 
pase 95 pousan nan tout Nouyòkè yo ap viv nan yon distans 48 km (30 mil) de nenpòt 
nan 64 fakilte oswa inivèsite SUNY yo. Nan tout sistèm nan, SUNY gen kat sant sante 
akademik, senk lopital, kat lekòl medikal, de lekòl dantè, yon lekòl dwa, pi ansyen lekòl 
maritim nan peyi a, sèl kolèj optometri eta a, epi li jere yon Laboratwa Nasyonal 
Depatman Enèji Etazini (US Department of Energy National Laboratory). An total, 
SUNY sèvi anviwon 1.4 milyon etidyan nan tout pòtfèy kou ak pwogram kredi epi ki pa 
mande kredi, edikasyon kontinyèl ak pwogram sansibilizasyon kominotè yo. SUNY an 
siveye prèske yon ka nan rechèch akademik nan Nouyòk. Depans pou rechèch nan tout 
sistèm nan te prèske 1.16 milya dola nan ane fiskal 2024 an, ki genyen ladan yo gwo 
kontribisyon etidyan ak fakilte yo. Genyen plis pase twa milyon ansyen etidyan SUNY 
nan monn lan epi youn sou chak twa Nouyòkè ki genyen yon diplòm inivèsitè se yon 
ansyen etidyan SUNY. Pou jwenn plis enfòmasyon sou fason SUNY kreye opòtinite, 
vizite www.suny.edu.  
  
Enfòmasyon sou Inivèsite Eta Nouyòk nan Buffalo  
Inivèsite nan Buffalo a se yon premye inivèsite piblik ki fè rechèch entansif, epi li se yon 
enstitisyon prensipal nan Eta Nouyòk. Plis pase 30,000 elèv UB yo pouswiv enterè 
akademik yo atravè plis pase 500 pwogram premye sik, sik siperyè ak diplòm 
pwofesyonèl. Fonde an 1846, Inivèsite nan Buffalo a se inivèsite ki pi gwo ak pi konplè 
nan sistèm Inivèsite Eta Nouyòk (SUNY) epi li se yon manm Asosyasyon Inivèsite 
Ameriken (Association of American Universities) yo, ki gen ladan inivèsite rechèch 
pensipal Etazini yo. UB toujou rekonèt kòm youn nan inivèsite ki pi eksepsyonèl e ki pi 
abòdab nan mond lan.  

